
				આ પાનાનું પ્રુફરીડિંગ થઈ ગયું છે


લાયક લીલા લક્ષ્મણ સાથે, અમૃતના ઘન ઉઠે છે;

અભાગિયો અક્કરમી અંગદ, રત્ન પથ્થરશું કૂટે છે ?   ૧૮૨

છપ્પા.

રાવણ-બોલે વધતા બોલ, તોલ ખુવે છે તારું;

રવિ સામા નાંખે રેણું, માન ઘટે નહિ મારુંં;

આયુષ તારું અલ્પ, એક ઘડીમાં આવ્યું;

તાતનું લેતાં વેર, ભાગ્ય ભુંડું ભાવ્યું;

અવતાર અફળ તારો ગયો, વેર ન વાળ્યું વેઠમાં;

શત્રુને જઈ શરણે રહ્યો, પાવક ઉઠો તુજ પેટમાં !   ૧૮૩
અંગદ-અન્યાઇ બોલે આળ, ગાળ ગુણ હીણા દે છે;

અધર્મી અવતાર, ભાર શું માથે લે છે;

મુજને તુજપર હેત, ખેદ રાખી નહીં ખીજું;

આપણ બંન્ને ભ્રાત, બતાવું કારણ બીજું;

જો વાળિ તાત છે આપણો, છૈયે સહોદર સુખમાં;

તુજને રાખ્યો તો કાખમાં, મુજને રાખ્યો તો કૂખમાં !   ૧૮૪
રાવણ-વાળી સરખા ક્રોડ, ચરણ મારાં ચાંપે છે;

સુગ્રીવ સરખા લાખ, કૃત્ય દેખી કાંપે છે;

ઇંદ્ર આદિ સુર સાથ, હાથ જોડે જન ઝાઝા;

નથી સાંભળ્યો કાન, રિદ્ધિપતિ રાવણ રાજા;

ડોલાવું દશ દિક્પાળને, સળકાવું શેષ ધામને;

તું અલ્પ બુદ્ધિ સમઝે નહીં, રહ્યો વખાણે રામને.   ૧૮૫
અંગદ-શેષતણો અવતાર, તેહ લક્ષ્મણજી લાયક;

ફરશીધર ફરશુરામ, રામ નરપતનો નાયક;

મહાલક્ષ્મી અવતાર, માત એ સીત સતી છે;

એકાદશમો રુદ્ર, જોગ હનુમાન જતી છે;

ખસબોઇ કેસરતણી, બહો ગુણ બેહેક બરાસનો;

તરણ તારણ ત્રૈલોકનું, તે સ્વામી સામળદાસનો.   ૧૮૬

સવૈયો.

રાવણ-કીડીથી કુંજર ક્યમ બીહીશે, ડકર કરી દેખાડે ડકરી;

સ્વપ્નામાં સીતા નહીં આપું, પકર અમે પકરી તે પકરી;

